
2015 ᑎᐸᒋᒧᐃᐧᐣ ᑲᑭ ᑭᐁᐧ 

ᓇᓇᑲᑕᐊᐧᐸᒋᑲᑌᐠ ᐊᐊᐧᔑᔑᐃᐧᑭᒪᐃᐧᐣ - 

ᑭᑭᓇᐊᐧᒋᐃᐧᑕᒪᑫᐃᐧᐣ 
ᒣᑲᐧᐨ ᐊᐱ ᐊᐧᑌᐸᑲᐃᐧᐱᓯᑦ 2014, ᐃᐧᑕᒪᑫᐃᐧᐣ ᑭᐸᑭᑎᓂᑲᑌᐸᐣ ᓂᐦᓴᐧ ᑲᑭ ᑭᐁᐧ ᐱᑎᑲᒋᑲᑌᐠ 

ᑭᒋᐅᓇᔓᐁᐧᐃᐧᓂᐠ ᒋᑭᐁᐧ ᓇᓇᑲᑕᐊᐧᐸᒋᑲᑌᐠ ᐊᐊᐧᔑᔑᐃᐧᑭᒪᐃᐧᐣ ᑲᐃᓇᑌᐠ ᐅᓇᔓᐁᐧᐃᐧᓂᐠ. ᑭᒋ 

ᐊᐊᐧᔑᔑᐃᐧᑭᒪᐃᐧᓂᐠ ᑕᐅᒋ ᑲᓇᐊᐧᐸᒋᑲᑌ ᐅᐁᐧ ᑭᐁᐧ ᓇᓇᑲᑕᐊᐧᐸᒋᑫᐃᐧᐣ ᒋᐅᒋ ᐊᐧᐸᑕᐦᐊᑲᓄᐨ 

ᐅᑭᒪᐃᐧᐣ ᐊᓂᐣ ᐁᓯᓴᐦᐃᐁᐧᒪᑲᓂᐠ ᑲᐃᔑᐅᓇᔓᐊᐧᑕᒪᑫᐨ ᐅᑕᐊᐧᔑᔑᐃᐧᑭᒪᐃᐧ ᑲᓇᐊᐧᐸᒋᑫᐃᐧᓂᐠ.  

ᐁᑲᐧ ᐅᐁᐧ ᑭᒋ ᓇᓇᑲᑕᐊᐧᐸᒋᑫᐃᐧᐣ ᑲᐃᐧᔭᓄᑲᑌᐠ ᒥᔑᐣ ᐊᐃᐧᔭᐠ ᑭᐸᑯᓭᓂᒪᐊᐧᐠ ᐅᒪ ᒍᒋᐃᐧᒋᐦᐃᐁᐧᐊᐧᐨ 

ᒋᐸᑭᑎᓇᒧᐊᐧᐨ ᐅᑎᓀᑕᒧᐃᐧᓂᐊᐧ ᒥᓇ ᑲᐃᔑᑲᑭᑫᑕᒧᐊᐧᐨ, ᐁᑲᐧ ᑭᐅᒋᑕᒪᐊᐧᐊᐧᐠ ᐊᐣᑎ ᑫᐱᐅᒋ 

ᐸᐸᑭᑎᓇᒧᐊᐧᐨ ᐅᑎᐸᒋᒧᐃᐧᓂᐊᐧ ᒥᓇ ᑲᐃᓀᑕᒧᐊᐧᐨ ᑫᑭᔑᒥᓄᓭᑭᐸᐣ. ᐅᐁᐧ ᑎᐸᒋᒧᐃᐧᐣ 

ᑲᑭᐸᑭᑎᓂᑲᑌᐠ ᑭᐅᒋᐅᔑᒋᑲᑌ ᑕᓴᐧᔦᐠ ᑲᑭᐊᐃᑭᑐᐊᐧᐨ ᓇᓇᑐᐠ ᑲᐅᑕᑲᓀᓯᐊᐧᐨ ᐊᐊᐧᔑᔕᐠ, ᐅᐡᑲᑎᓴᐠ, 

ᑎᐯᒋᑫᐃᐧᓇᐣ ᒥᓇ ᑲᐊᓄᑭᑕᒪᑫᐊᐧᐨ ᐅᒪ ᐊᐧᑲᐦᐃ ᐅᐣᑌᕑᐃᔪ ᐊᓂᐣ ᑲᑭᐱᐃᓯᓴᐦᐃᑯᐊᐧᐨ 

ᐊᐊᐧᔑᔑᐃᐧᑭᒪᐃᐧᓂ ᑲᐃᓇᔓᐊᐧᑌᓂᐠ ᐁᑲᐧ ᒥᓇ ᐊᓂᐣ ᑫᑭᐃᔑ ᒪᒥᓄᐱᒋᑲᑌᑭᐸᐣ ᑫᑭᐅᒋ 

ᐃᐧᒋᐦᐃᐁᐧᒪᑲᑭᐸᐣ ᐅᒪ ᐊᓄᑭᑕᒪᑫᐃᐧᓂᐠ. 

ᑕᓯᐣ ᑫᑯᓇᐣ ᑲᑭᓇᓄᒋᑲᑌᑭᐣ…  

ᐊᑯᓇᐠ ᐊᐱᐣ ᑲᑭᐃᐧᒋᑲᑌᑭᐸᐣ ᑫᐃᔑᐱᒧᒋᑲᑌᐠ ᒣᑲᐧᐨ 1985 ᑲᔭᑭᐊᐧᐠ ᐅᐁᐧ ᐊᐊᐧᔑᔑᐃᐧᑭᒪᐃᐧ 

ᐅᓇᔓᐁᐧᐃᐧᐣ ᑭᐱᒥ ᐊᔭᑲᐃᐧᐊᑕᒋᑲᑌᐸᐣ ᒥᓇ ᑭᐱᒪᒥᓇᐧᒋᑲᑌᐸᐣ. ᐅᒪ ᑕᐡ ᑲᐅᒋᐸᐸᒥᓯᑲᑕᒧᐊᐧᐨ 

ᑭᐁᐧᑲᓇᐊᐧᐸᒋᑫᐃᐧᓂᐠ ᑭᐃᑭᑐᐊᐧᐠ ᐊᔕ ᐁᑎᐱᓭᓂᐠ ᐅᐣᑌᕑᐃᔪ ᐅᑭᒪ ᒋᑭᒪᒥᑐᓀᑕᑭᐸᐣ ᐊᓂᐣ ᑫᑭᐃᔑ 

ᐊᒋᒋᑲᑌᑭᐸᐣ ᑲᐃᓇᔓᐊᐧᑌᐠ ᐅᒪ ᑲᐅᒋ ᐱᒥᐊᓄᑲᑌᑭᐣ ᐅᐃᐧᒋᐦᐃᑯᐃᐧᓂᐊᐧ ᐊᐊᐧᔑᔕᐠ, ᐅᐡᑲᑎᓴᐠ ᒥᓇ 

ᐅᐊᐧᑯᒪᑲᓂᐊᐧ. 

ᐅᒪ ᑲᐃᐧᒋᐦᐃᐁᐧᐊᐧᐨ ᐅᑭᐸᑭᑎᓇᓇᐊᐧ ᓇᓇᑲ ᐅᑎᓀᑕᒧᐃᐧᓂᐊᐧ ᐊᓂᐣ ᑫᑭᐃᔑ ᐸᑲᓇᒋᑲᑌᑭᐸᐣ 

ᑲᐃᓇᔓᐊᐧᑌᐠ ᓇᐣᑕ ᒥᓇ ᓇᐊᐧᐨ ᑫᑭᔑᒥᓇᐧᔑᒋᑲᑌᑭᐸᐣ ᒍᒋ ᐃᐧᒋᐦᐃᑯᐊᐧᐨ ᐊᐊᐧᔑᔕᐠ ᒥᓇ ᐅᐡᑲᑎᓴᐠ 

ᒥᓇ ᓇᐊᐧᐨ ᒋᑭᐅᒋ ᑎᐸᐸᒥᐧᑕᐸᐣ. ᑲᐊᐊᐧᔑᔑᐊᐧᓄᑭᑕᒪᑫᐊᐧᐨ, ᐅᐡᑲᑎᓴᐠ ᒥᓇ ᐅᐊᐧᑯᒪᓂᒥᐊᐧ 

ᐅᐸᑯᓭᑕᓇᐊᐧ ᐅᓇᔓᐁᐧᐃᐧ ᑲᓇᐊᐧᐸᒋᑫᐃᐧᓂᐠ ᒋᐅᒋ ᓇᓇᑲᑕᐊᐧᐸᒋᑲᑌᓂᑭᐣ ᐊᔕ ᐊᐊᐧᔑᒣ ᓂᐦᓱᒥᑕᓇ

ᑕᓱᔭᑭ ᑲᓂᐱᒥ ᐸᐸᑲᓂᓭᓂᑭᐣ ᑲᐱᔑᓇᓇᑭᐡᑲᒧᐊᐧᐨ ᐅᑎᓯᓭᐃᐧᓂᐊᐧ, ᒥᓇ ᐊᓂᐣ ᑫᔑᐅᓇᑌᑭᐸᐣ 

ᑫᓂᔑᑲᐧᔭᑯᓭᓂᐠ ᐅᐃᐧᒋᐦᐃᐁᐧᐃᐧᐣ ᐊᓂᓂᑲᐣ. ᒥᑕᐡ ᐅᓄᐁᐧᓂᐊᐧᐣ ᒪᔭᑦ ᑲᑭᐸᑯᓭᑕᑲᐧᑭᐣ 

ᒋᐱᒥᑲᓇᐊᐧᐸᒋᑲᑌᑭᐣ ᓇᓇᑲᒋᒋᑫᐃᐧᓂᐠ, ᒥᔑᓇᑐᐣ ᑯᑕᑭᔭᐣ ᑫᑯᓇᐣ ᑲᑭᐅᒋᒧᑭᓭᑭᐣ ᐊᓂᐣ 

ᑫᑭᐃᔑᒥᓇᐧᒋᑲᑌᑭᐸᐣ ᐅᓇᔓᐁᐧᐃᐧᐣ ᒋᒥᓇᐧᔑᓂᐠ ᑲᐃᔑᐃᐧᒋᐦᐃᑕᐧ ᐊᐊᐧᔑᔕᐠ ᒥᓇ ᐅᐡᑲᑎᓴᐠ: 

ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᐅᑎᔑᓇᒧᐃᐧᓂᐊᐧ, ᐅᒪᐡᑲᐃᐧᓯᐃᐧᓂᐊᐧ ᒥᓇ ᐅᓄᑕᑯᓯᐃᐧᓂᐊᐧ: ᐅᒪ 
ᑲᐃᐧᒋᐦᐃᐁᐧᐊᐧᐨ ᐊᔑᐨ ᒥᓇ ᒥᔑᐣ ᐅᐡᑲᑎᓴᐠ ᐅᑭᑲᓄᑕᓇᐊᐧ ᐊᐊᐧᔑᔑᐃᐧᑭᒪᐃᐧᓂᐠ ᐁᓇᑕᐁᐧᑕᑲᐧᐠ 

ᒋᐃᐧᒋᑲᐸᐃᐧᑕᐃᐧᑕᐧ ᑲᐃᓀᑕᒧᐊᐧᐨ ᐅᐡᑲᑎᓴᐠ. ᐁᑲᐧ ᒥᓇ ᐃᒪ ᐃᓀᑫ ᒋᔑᑲᓇᐊᐧᐸᒥᑕᐧ 

ᑫᑭᐅᒋᒥᓄᓭᐊᐧᐨ.  

ᓂᔭᑲᓇ ᓇᑲᓂᑫᐃᐧᓂᐠ ᒋᔑᐊᓱᐡᑲᒪᐃᐧᑕᐧ: ᑎᐯᒋᑫᐃᐧᓇᐣ, ᑲᐅᐡᑲᑎᓯᐊᐧᐨ ᒥᓇ ᑲᐊᓄᑭᑕᒪᑫᐊᐧᐨ 

ᐅᑭᐃᐧᑕᓇᐊᐧ ᑲᐃᔑᓂᓯᑕᐃᐧᓇᒧᐊᐧᐨ ᑫᑭᐃᔑᑕᒪᑫᐸᐣ ᐊᐊᐧᔑᔑᐃᐧᑭᒪ ᒋᓇᑐᐨ ᐅᐃᐧᒋᐦᐃᐁᐧᐃᐧᐣ 

ᓂᔭᑲᓇ ᓇᑲᓂᑫᐃᐧ ᐊᓱᐡᑲᒪᑫᐃᐧ ᐃᐧᒋᐦᐃᐁᐧᐃᐧᓂ ᐊᐱᐨ ᐃᐧᐣ ᐱᒥᑲᓇᐁᐧᑕᑯᓯᐃᐧᓂᐠ 

ᒋᑭᔑᐃᐧᒋᐦᐃᑕᐧᐸᐣ. 

ᒋᐅᒋᑕᒪᐃᐧᑕᐧ ᐃᐧᒋᐦᐃᑯᐃᐧᓇᐣ ᒥᓇ ᐊᓱᐡᑲᒪᑫᐃᐧᓇᐣ: ᐅᑭᓇᓇᐱᐃᐧᑕᓇᐊᐧ ᑲᔦ ᐁᑭᒋᓀᑕᑲᐧᓂᐠ 

ᒋᐅᒋᑕᒪᐃᐧᑕᐧ ᑫᐅᒋ ᐃᐧᒋᐦᐃᑯᐊᐧᐨ ᐃᐧᒋᐦᐃᑯᐃᐧᓇᐣ ᒥᓇ ᐊᓱᐡᑲᒪᑫᐃᐧ ᐃᐧᒋᐦᐃᑯᐃᐧᓇᐣ. 

ᓇᓇᑲ ᐸᑲᓂᓯᐃᐧᓇᐣ (ᑐᑲᐣ ᐅᑕᑲᓀᓯᐃᐧᐣ, ᐃᔑᑭᔐᐧᐃᐧᐣ, ᐊᔭᒥᐦᐊᐃᐧᐣ, ᐃᓇᑎᓯᐃᐧᐣ) ᑲᔭᓂᒥᓭᐊᐧᐨ:  
ᑲᑭᐊᐧᐃᐧᒋᑕᐧᐊᐧᐨ ᑭᐃᑭᑐᐊᐧᐠ ᐊᐊᐧᔑᔑᐃᐧᑭᒪᐃᐧᐣ ᑲᐃᐧᐣ ᐅᑲᓇᐊᐧᐸᑕᓯᐣ ᓇᓇᑲ ᑲᐸᐸᑲᓂᓯᓇᓂᐊᐧᐠ 

ᐅᐣᑌᕑᐃᔪ ᑲᑲᐯᔑᐊᐧᐨ, ᒥᑕᐡ ᐃᒪ ᐁᐅᒋᑭᐱᓂᑯᐊᐧᐨ ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᒋᑭᑫᑕᒧᐊᐧᐨ 

ᑲᐅᑕᑲᓀᓯᐊᐧᐨ ᒥᓇ ᐅᑕᔭᒥᐦᐊᐃᐧᓂᐊᐧ. ᒥᓇᐊᐧ ᑭᐃᑭᑐᐊᐧᐠ ᐊᑎᐟ ᐊᐊᐧᔑᔕᐠ ᒥᓇ ᐅᐡᑲᑎᓴᐠ 

ᑭᒋᔭᒥᓂᓭᐊᐧᐠ ᒋᑭᐅᒋ ᑎᐸᐸᒋᑲᑌᓂᑭᐸᐣ ᑫᐃᔑᐃᐧᒋᐦᐃᑕᐧ ᐃᒪ ᐃᓀᑫ ᐅᑕᓇᐠ ᑫᑯᓇᐣ 

ᑲᑭᐱᐊᐃᓯᓴᐦᐃᑯᐊᐧᐨ. 

ᐊᓂᑯᐃᐧᒋᐦᐃᑯᐃᐧᐣ ᒥᓇ ᐱᒥᐃᐧᒋᐦᐃᑯᐃᐧᐣ: ᑲᐯᐦᐃ ᑭᐱᒥᔭᓂᒧᒋᑲᑌ ᐊᓂᑯᐃᐧᒋᐦᐃᑯᐃᐧᐣ, 

ᑲᐱᐅᒋᐊᐊᐧᔑᔑᐃᐧᐨ ᐱᓂᐡ ᑲᓂᑭᒋᐦᐊᐃᐧᐨ ᑲᓂᐊᐣᑕᑕᒪᐃᐧᐨ ᐅᐃᐧᒋᐦᐃᑯᐃᐧᐣ, ᑲᐃᔑᐱᒧᒋᑲᑌᐠ ᐅᐁᐧ 

ᐃᓇᓄᑭᑕᒪᑫᐃᐧᐣ ᑲᓂᑭᒋᐦᐊᐃᐧᐊᐧᐨ ᒋᔭᓂᑲᐡᑭᑐᐊᐧᐨ ᒋᐯᔑᑯᐸᒥᐦᐃᑎᓱᐊᐧᐨ) ᐁᐸᑯᓭᓂᒥᐨ 

ᐊᐊᐧᔑᔑᐃᐧᑭᒪ ᐁᑲᓇᐊᐧᐸᒥᑯᐨ ᑲᐧᔭᐠ ᒋᔑᐱᒧᑐᐨ. ᒥᓇᐊᐧ ᑭᔭᓂᑭᑐᐊᐧᐠ ᓇᑕᐁᐧᑕᑲᐧᐣ ᒋᐅᑎᓂᑕᐧ 

ᑲᑭᒋᓀᑕᒧᐊᐧᐨ ᐃᐧᒋᐦᐃᐁᐧᐃᐧ ᐊᓄᑭᑕᒪᑫᐃᐧᓂ ᑫᓄᒋᐱᒥ ᑭᑭᓄᐡᑲᐊᐧᐊᐧᐨ ᑲᐊᐊᐧᔑᔑᐃᐧᐊᐧᐨ ᒥᓇ 

ᑲᐅᐡᑲᑎᓯᐊᐧᐨ ᒋᔭᓂ ᑭᑫᑕᒧᐊᐧᐨ ᑫᓂᔑ ᐯᔑᑯᐸᒥᐦᐃᑎᓱᐊᐧᐨ.  

ᐊᐊᐧᔑᒣ ᒋᑕᑲᐧᐠ ᑲᐧᔭᑲᐧᒋᑫᐃᐧᐣ ᒥᓇ ᐸᔭᑌᓇᑯᒋᑫᐃᐧᐣ: ᑭᐃᑭᑐᐊᐧᐠ ᐊᐊᐧᔑᔑᐃᐧᑭᒪᐃᐧᐣ ᐁᐸᑯᓭᑕᑯᓯᐨ 

ᑲᐧᔭᑲᐧᒋᑫᐃᐧᓂᐠ ᒥᓇ ᐸᔭᑌᓇᑯᒋᑫᐃᐧᓂᐠ ᒋᔑᐱᒧᒋᑫᐸᐣ. ᒥᔑᐣ ᐅᑭᑲᓄᑕᓇᐊᐧ ᐁᐸᑯᓭᑕᒧᐊᐧᐨ 

ᒋᐸᔭᑌᓇᑯᑐᐨ  ᑲᐃᔑᐸᑯᓭᑕᑯᓯᐨ ᒋᓇᓄᑭᑕᒪᑫᐨ. ᐁᑲᐧ ᒥᓇ ᑭᐃᑭᑐᐊᐧᐠ ᐸᑲᐣ ᒋᑭᐅᒋ ᐊᔭᑭᐸᐣ 

ᑲᓇᐊᐧᐸᒋᑫᐃᐧᐣ ᒋᐅᒋ ᐊᓄᑲᑌᑭᐣ ᑲᐱᐸᑭᑎᓂᑲᑌᑭᐣ ᐁᑲ ᑲᐃᔑᓇᐦᐃᓭᐊᐧᑫᒋᑲᑌᑭᐣ ᑫᑯᓇᐣ ᒥᓇ 

ᑫᑭᐅᒋ ᐊᓄᑲᑌᑭᐣ ᐁᑲ ᑲᐧᔭᐠ ᑲᐱᒥᓂᔕᐦᐊᒧᐊᐧᐨ ᐅᑕᓄᑭᑕᒪᑫᐃᐧᓂᐊᐧ ᐃᒪ ᐊᐊᐧᔑᔑᐃᐧ ᓇᑕᒪᑫᐃᐧ 

ᐊᓄᑭᐃᐧᓂᐠ. 

ᒋᓂᓯᑕᐃᐧᓂᑲᑌᐠ ᑫᑯᓇᐣ ᑲᐱᒥᔭᓂᒥᐦᐃᐁᐧᒪᑲᑭᐣ: ᐅᑭᑲᓄᑕᓇᐊᐧ ᐊᐊᐧᔑᔑᐃᐧᑭᒪᐃᐧᓂᐠ 

ᐅᒋᐸᑯᓭᑕᑲᐧᐣ ᒋᐅᒋ ᓂᓯᑕᐃᐧᓂᑲᑌᐠ ᑫᑯᓇᐣ ᑲᐱᒥᔭᓂᒥᐦᐃᐁᐧᒪᑲᑭᐣ ᑐᑲᐣ ᑲᑭᑎᒪᑭᓭᐊᐧᐨ 

ᑎᐯᒋᑫᐃᐧᓇᐣ ᑫᓄᒋᔕᐳᐡᑲᒧᐊᐧᐨ. 

ᒋᐊᒋᐱᐦᐃᑲᑌᐠ ᒥᓇ ᒋᐸᔭᑌᑕᑯᒧᒋᑲᑌᐠ ᑲᐃᔑᐊᐧᐃᐧᒋᑫᒪᑲᐠ ᑲᐃᓇᔓᐊᐧᑌᐠ 

ᒥᔑᐣ ᒥᓇ ᑭᐃᑭᑐᐊᐧᐠ ᒋᑭᐊᒋᐱᐦᐃᑲᑌᑭᐸᐣ ᑲᐃᔑᐱᒧᒋᑲᑌᐠ ᐊᐊᐧᔑᔑᐃᐧᑭᒪᐃᐧᐣ ᓇᐊᐧᐨ ᒋᑭᐅᒋ 

ᐯᑌᓂᓯᑐᑕᒧᐊᐧᐸᐣ ᐅᓂᑭᐦᐃᑯᒪᐠ ᒥᓇ ᐅᐡᑲᑎᓴᐠ. ᒥᓇ ᒋᑭᓇᑲᒋᑲᑌᑲᐧᐸᐣ ᒋᐅᒋᑎᐸᐸᒥᑕᐧ ᐊᐊᐧᔑᔕᐠ 

ᒥᓇ ᐅᓇᑕᒪᑯᐃᐧ ᐃᐧᒋᐦᐃᑯᐃᐧᓂᐊᐧ ᑲᐃᓇᑌᐠ ᐅᓇᔓᐁᐧᐃᐧᓂᐠ, ᓇᐣᑕ ᒋᑭᒪᒪᐃᐧ ᓇᓇᑲᒋᒋᑲᑌᑲᐧᐸᐣ ᐁᑲ 

ᑲᓇᐦᐃᓭᑭᐣ ᑫᑯᓇᐣ ᒥᓇ ᐁᑲ ᒥᐡᑲᐧᐨ ᒥᓯᐁᐧ ᐃᒪ ᑲᐃᓇᑌᐠ ᐅᓇᔓᐁᐧᐃᐧᓂᐠ ᒋᔑᐊᒋᑲᑌᑭᐣ. 

ᑲᐅᒋ ᐊᐧᐃᐧᒋᑕᐧᐊᐨ ᐅᑭᑲᓄᑕᓇᐊᐧ ᒋᑭᓂᑲᑌᓂᑲᑌᑲᐧᐸᐣ ᐃᔑᓂᑲᒋᑫᐃᐧᓇᐣ ᑲᐊᐸᑕᑭᐣ 

ᐊᐊᐧᔑᔑᐃᐧᑭᒪᐃᐧ ᐱᒧᒋᑫᐃᐧᓂᐠ ᐁᐧᓴ ᐁᑫᑌᐦᐃᐊᐧᐠ, ᐁᑲ ᐁᓂᓯᑐᑕᑲᐧᐠ ᓇᐣᑕ ᐁᐅᒋᒪᒋᑲᓇᐊᐧᐸᒋᑫᒪᑲᐠ. 

ᑭᐃᑭᑐᐊᐧᐠ ᒋᑭᐊᒋᒋᑲᑌᑭᐸᐣ ᓇᐊᐧᐨ ᑫᐃᔑᐯᑌᑕᑲᐧᐠ ᒥᓇ ᒋᓇᐦᐃᑕᑲᐧᐠ. ᒥᓇᐊᐧ ᑕᐡ ᒋᐯᑌᓯᓇᐦᐃᑲᑌᐠ 

ᑲᐊᐧᐃᐧᒋᑫᒪᑲᐠ ᑲᐃᓇᔓᐊᐧᑌᐠ ᐊᐊᐧᔑᔑᐃᐧᑭᒪᐃᐧᐣ, ᑫᐃᐧᓇᐊᐧ ᒋᐅᒋ ᓂᓯᑕᐃᐧᓇᒧᐊᐧᐨ 

ᑲᐊᓂᔑᓂᓂᐃᐧᐊᐧᐨ.  

ᒋᐃᐧᒋᐦᐃᑕᐧ ᑲᑭᒋᐅᐡᑲᑎᓯᐊᐧᐨ ᑲᐃᓯᓭᓂᐠ ᒋᓇᑕᒪᐃᐧᑕᐧ  

ᑲᑭᐊᐧᐃᐧᒋᑕᐧᐊᐧᐨ ᒥᔑᓇᐧ ᐅᑭᐃᐧᑕᓇᐊᐧ ᐁᐃᐧᒋᑲᐸᐃᐧᑕᒧᐊᐧᐨ ᑲᑭᐸᑭᑎᓂᑲᑌᑲᐧᐸᐣ ᓇᑕᐁᐧᑕᒧᐃᐧᓇᐣ ᒪᒋᐨ 

ᑎᐸᒋᒧᐃᐧᓂᐠ ᐅᐡᑲᑎᓴᐠ ᑲᓂᐸᑭᑎᓂᑕᐧ ᑲᑭᐅᒋᐸᒥᐦᐃᑕᐧᐸᐣ ᑲᑭᐃᔑᓂᑲᑌᐠ ᑫᓂᔑᐅᓇᐸᒋᑲᑌᐠ 

ᒋᐃᐧᒋᐦᐃᑯᐊᐧᐨ ᐅᐣᑌᕑᐃᔪ ᐊᐊᐧᔑᔕᐠ ᐅᓇᑕᒪᑯᐃᐧᓂᐊᐧ. ᑭᐅᓇᑌᐸᐣ ᓇᑯᒥᑐᐃᐧᐣ 16 ᑲᑕᓱᔭᑭᐃᐧᓀᐨ 

ᐅᐡᑲᑎᐢ ᑲᑭᐃᔑᐳᓂᓭᓂᑭᐸᐣ ᐅᐃᐧᒋᐦᐃᑯᐃᐧᐣ ᐁᑲᐧ ᒥᐡᑲᐧᐨ ᓄᑯᑦ 18 ᒋᑭᔭᑯᐃᐧᒋᐦᐊᑲᓄᐸᐣ.  

ᐁᑲᐧ ᒥᓇ ᑭᐃᑭᑐᐸᓂᐠ ᐅᒪ ᐃᓀᑫ ᑲᐅᒋᐃᐧᒋᐦᐃᑕᐧ ᒋᑭᐃᓇᑌᓂᑭᐸᐣ ᐸᓂᒪ ᐁᑕ ᐃᔑᐸᑭᑎᓂᑎᓱᐨ 

ᐅᒪ ᒋᐅᒋᐃᐧᒋᐦᐃᑎᐸᐣ, ᒋᔑᑲᓇᐊᐧᐸᒥᑕᐧ ᐅᑎᓯᓭᐃᐧᓂᐊᐧᐠ ᐅᒪ ᑲᐊᐱᑕᑎᓯᐊᐧᐨ. ᑲᐅᐡᑲᑎᓯᐊᐧᐨ 

ᐅᑭᐃᐧᑕᓇᐊᐧ ᐃᐧᓇᐊᐧ ᐱᑯ ᐁᐃᐧᐅᒋ ᑲᓇᐊᐧᐸᒥᑎᓱᐊᐧᐨ ᒋᒧᒋᐅᒋ ᐊᓴᐧᐸᒥᑕᐧ ᓇᓇᑲ ᐃᐧᒋᐦᐃᑯᐃᐧᓇᐣ 

ᐁᑲᐧ ᐃᒪ ᒋᐅᒋ ᐃᐧᒋᐦᐃᑯᐊᐧᐨ ᒋᑭᔭᓄᒋᑲᐡᑭᑐᐊᐧᐨ ᒋᐯᔑᑯᐸᒥᐦᐃᑎᓱᐊᐧᐨ. 

ᑲᓇᐁᐧᒋᑫᐃᐧᑲᒥᑯᐣ ᒥᓇ ᑲᒪᓯᓇᐦᐃᑲᓀᓯᑲᑌᑭᐣ 

ᐅᑭᓇᓇᐱᐃᐧᑕᓇᐊᐧ ᓇᐱᐨ ᐁᑭᒋᓀᑕᑲᐧᐠ ᒋᒥᓇᐧᒋᑲᑌᐠ ᐅᑭᒪᐃᐧᐣ ᑲᐃᓇᔓᐊᐧᑕᐠ 

ᐅᑕᐊᐧᔑᔑᐃᐧᑭᒪᐃᐧ ᐱᒧᒋᑫᐃᐧᐣ ᑫᒋᓇᐨ ᐃᓂᐁᐧᓂᐊᐧᐣ ᑲᓇᐁᐧᓂᒪᐊᐧᓱᑲᒥᑯᐣ, 

ᑲᐃᔑᒪᒪᐃᐧᑲᓇᐁᐧᑕᑯᓯᐊᐧᐨ, ᐅᐡᑲᑎᓴᐠ ᑲᑭᒪᒪᓂᐊᐧᐨ ᑲᐃᔑᑲᓇᐁᐧᑕᑯᓯᐊᐧᐨ ᒥᓇ ᐊᒋᓇ 

ᑲᐃᔑᑲᓇᐁᐧᓂᒥᑕᐧ ᐃᒪ ᑫᑭᐅᒋ ᐱᒥᐃᐧᒋᐦᐃᑯᐊᐧᐸᐣ ᐊᐊᐧᔑᔕᐠ ᒥᓇ ᐅᐡᑲᑎᓴᐠ. ᐯᔑᐠ ᐃᐁᐧᓂ 

ᒪᐊᐧᐨ ᑭᒋᑫᑯᓂ ᑲᑕᓀᑕᒥᐦᐃᑯᐊᐧᐨ ᐁᑲ ᑲᐧᔭᐠ ᑲᐱᒥᓂᔕᐦᐃᑲᑌᑭᐣ ᐅᓇᒋᑫᐃᐧᓇᐣ ᑫᑭᐅᒋ 

ᐃᐧᒋᐦᐃᑯᐊᐧᐸᐣ ᐅᒪ ᑲᑕᔑᑲᓇᐁᐧᑕᑯᓯᐊᐧᐨ. ᑭᐃᑭᑐᐊᐧᐠ ᐊᓇᑭᐊᔭᑭᐣ ᐃᓂᐁᐧᓂᐊᐧᐣ 

ᐱᒥᓂᔕᐦᐃᑫᐃᐧᓇᐣ ᐁᑲ ᐁᒪᐡᑲᐊᐧᒋᑲᑌᑭᐣ ᒋᐱᒥᓂᔕᐦᐃᑲᑌᑭᐣ. 

ᐁᑲᐧ ᒥᓇ ᑭᐃᑭᑐᐊᐧᐠ ᐁᓇᓄᑌᓭᐃᐧᓇᑲᐧᑭᐣ ᑲᐃᔑᒥᔑᓄ ᐸᐸᑲᓇᑭᐣ ᑲᓇᐁᐧᒋᑫᐃᐧ ᐃᐧᒋᐦᐃᐁᐧᐃᐧᓇᐣ 

ᑐᑲᐣ ᑲᓇᐁᐧᓂᒪᐊᐧᓱᐃᐧᓂᐠ, ᒪᒪᐃᐧᑲᓇᐁᐧᒋᑫᐃᐧᑲᒥᑯᐣ, ᐅᐡᑲᑎᓴᐠ ᑲᑭᒪᒪᓂᐊᐧᐨ ᑲᐃᔑᑲᓇᐁᐧᑕᑯᓯᐊᐧᐨ 

ᒥᓇ ᒥᓇ ᐊᒋᓇ ᑲᐃᔑᑲᓇᐁᐧᓂᒥᑕᐧ), ᑲᔦ ᑕᐡ ᒧᐡᑭᓀᐱᐦᐃᑲᓇᐣ ᑲᐊᐸᑕᑭᐣ ᐁᑲ ᐁᓂᓯᑐᑕᑲᐧᑭᐣ 

ᐁᐅᒋ ᐊᓂᒥᐦᐃᑯᐊᐧᐨ ᑭᐡᐱᐣ ᑌᐯᐧ ᒪᔭᑦ ᒋᑭᐃᔑ ᐃᐧᒋᐦᐃᑕᐧᐸᐣ. ᒥᐦᐅᐁᐧᓂ ᑲᔦ ᑲᑭᑲᓄᑕᒧᐊᐧᐨ 

ᐁᐸᑯᓭᑕᑲᐧᐠ ᒋᑭᒥᓇᐧᓯᓇᐦᐃᑲᑌᑭᐸᐣ ᑲᔭᐸᑕᐠ ᒧᐡᑭᓀᐱᐦᐃᑲᐣ ᑲᓇᑕᐁᐧᑕᒧᐊᐧᐨ ᐅᒪ ᒋᐅᒋ ᐃᐧᒋᐦᐃᑕᐧ 

ᐱᑯ ᐊᓂᐣ ᑐᑲᐣ ᐃᐧᒋᐦᐃᑯᐃᐧᓂ ᐁᑲ ᐃᐧᐣ ᒋᑭᑲᓇᐊᐧᐸᒋᑲᑌᑭᐸᐣ ᐊᐣᑎ ᐁᔑᑲᐯᔑᐊᐧᐨ, ᒥᐦᐅᐁᐧ 

ᑫᑭᐱᒥᓂᔕᐦᐃᑲᑌᑭᐸᐣ.  

ᑭᐃᑭᑐᐊᐧᐠ ᓇᐊᐧᐨ ᒋᑭᓂᑲᑌᓂᑲᑌᑭᐸᐣ ᐁᑲ ᑲᐊᓄᑭᒪᑲᐠ ᑲᐱᒥᓂᔕᐦᐃᑲᑌᑭᐣ ᐁᑲᐧ ᒥᐡᑯᐨ 

ᒋᑭᑲᓇᐊᐧᐸᒋᑲᑌᑭᐸᐣ ᑫᑯᓇᐣ ᑫᓄᒋ ᒥᓄᓭᑭᐣ ᑲᐃᔑᐱᒧᒋᑲᑌᑭᐣ ᒥᓇ ᑫᒋᓇᐨ ᒋᔑᑎᐱᑲᓇᐊᐧᐸᒋᑫᒪᑲᐠ 

ᐃᒪ ᐅᓇᔓᐁᐧᐃᐧᓂᐠ. ᒥᓇᐊᐧ ᑭᔭᓂᑭᑐᐊᐧᐠ ᐁᓇᑕᐁᐧᑕᑯᓯᐊᐧᐨ ᐊᐊᐧᔑᒣ ᒋᐅᑎᓂᑕᐧᐸᐣ ᐊᓄᑭᓇᑲᓇᐠ 

ᒋᑎᐱᑕᓯᓄᐊᐧᐨ ᒥᓇ ᒋᑭᑭᓄᐦᐊᒪᐃᐧᑕᐧ ᐊᓄᑭᓇᑲᓇᐠ ᓇᓇᑲ ᑲᐊᐃᓇᓄᑭᐊᐧᐨ ᒋᓂᓯᑕᐁᐧᑕᒧᐊᐧᐨ 

ᑲᐃᓇᔓᐊᐧᑌᓂᐠ ᐊᐊᐧᔑᔑᐃᐧᑭᒪᐃᐧ ᐱᒧᒋᑫᐃᐧᓂ. 

ᑲᐅᑎᓂᑲᑌᑭᐣ ᐃᐧᑕᒪᑫᐃᐧᓇᐣ 

ᐅᒪ ᑲᑭᐃᐧᒋᑕᐧᐊᐧᐨ ᓇᓇᑲᑕᐊᐧᐸᒋᑫᐃᐧᓂᐠ ᐅᑭᐱᒥᔭᓂᒧᑕᓇᐊᐧ ᐁᓇᑕᐁᐧᑕᑲᐧᐠ ᒋᑭᑕᑲᐧᑭᐸᐣ ᐅᓇᒋᑫᐃᐧᐣ 

ᐊᓂᐣ ᑫᐃᔑᐱᒥ ᑲᓇᐁᐧᒋᑲᑌᑭᐣ ᐅᑎᐸᒋᒥᑯᐃᐧᓂᐊᐧ ᐅᒪ ᐃᐧᒋᐦᐃᐁᐧᐃᐧ ᐊᓄᑭᐃᐧᓂᐠ 

ᑲᐱᒥᑲᓇᐁᐧᑕᑯᓯᐊᐧᐨ, ᑲᐱᒥᐃᐧᒋᐦᐃᑕᐧ ᒥᓇ ᐊᓂᐣ ᑫᑭᔭᓄᒋ ᒥᓄᓭᐊᐧᐸᐣ ᐊᐊᐧᔑᔕᐠ, ᐅᐡᑲᑎᓴᐠ ᒥᓇ 

ᑎᐯᒋᑫᐃᐧᓇᐣ. ᔕᑯᐨ ᑲᔦ ᐅᑭᐃᐧᑕᓇᐊᐧ ᒥᑐᓂ ᑲᐧᔭᐠ ᒋᑭᐊᔭᑲᐧᒥ ᐅᓇᒋᑲᑌᑭᐸᐣ ᐊᐱ ᐊᓂ 

ᐊᐧᐁᐧᓇᐸᒋᑲᑌᐠ ᐊᓂᐣ ᑫᐃᔑᐱᒥᔭᓄᑲᑌᑭᐣ.  

ᐁᑲᐧ ᒥᓇ ᑭᐃᑭᑐᐊᐧᐠ ᐁᑭᒋᓀᑕᑲᐧᓂᐠ ᒋᐊᔭᑲᐧᒥᓂᑲᑌᓂᑭᐣ ᐅᑎᐸᒋᒥᑯᐃᐧᓂᐊᐧ ᐅᒪ ᑲᐅᒋᒪᒪᐃᐧ 

ᑲᓇᐁᐧᒋᑲᑌᓂᑭᐣ ᑲᐊᓄᑲᓂᑕᐧ. ᐁᑲᐧ ᑕᐡ ᐅᑭᔭᓂᒧᑕᓇᐊᐧᐸᐣ ᒋᑭᔭᐸᑕᑭᐸᐣ ᐸᑲᐣ ᒋᐃᔑ 

ᐱᑭᓯᑲᓇᐁᐧᒋᑲᑌᓂᑭᐣ ᐅᑎᐸᒋᒥᑯᐃᐧᓂᐊᐧ ᐅᒪ ᑲᐅᒋᐃᐧᒋᐦᐃᑕᐧ ᐊᐊᐧᔑᔑᐃᐧᑭᒪᐃᐧᓂᐠ ᒋᐅᒋᐊᐧᐸᑕᒧᐊᐧᐨ 

ᑲᐊᓄᑭᑕᒪᑫᐊᐧᐨ ᒥᓇ ᑲᐊᓄᑲᓂᑕᐧ. ᐅᒪ ᑲᐅᒋᐃᐧᒋᐦᐃᑕᐧ ᐅᑭᐃᐧᑕᓇᐊᐧ ᑫᐃᐧᓇᐊᐧ ᒋᑭᐅᒋ 

ᐅᓀᑕᒧᐊᐧᐸᐣ ᑲᓂᔑᐅᓀᒋᑲᑌᓂᐠ ᐅᐃᐧᒋᐦᐃᑯᐃᐧᓂᐊᐧ ᐁᑲᐧ ᒥᓇ ᒋᑭᑕᐃᐧᓇᒪᐃᐧᑕᐧᐸᐣ ᐊᐱ 

ᐃᐧᐊᐧᐸᑕᒧᐊᐧᐨ ᑲᐃᔑᑲᓇᐁᐧᒋᑲᑌᓂᐠ ᐅᑎᐸᒋᒥᑯᐃᐧᓂᐊᐧ.   

ᒥᔑᐣ ᐊᐊᐧᔑᔕᐠ, ᐅᐡᑲᑎᓴᐠ ᒥᓇ ᑎᐯᒋᑫᐃᐧᓇᐣ ᐅᑭᐃᐧᑕᓇᐊᐧ ᐁᑭᐱ ᐊᐧᐊᐧᓀᑕᒥᐦᐃᑯᐊᐧᐨ ᑲᑲᐯᐦᐃ 

ᐁᑭᐱᐃᓯᓭᐊᐧᐨ ᐱᓇᒪ ᑕᓴᐧ ᐁᓇᓇᐸᒋᒧᐊᐧᐨ ᑲᑭᐱᐊᐃᓯᓭᐊᐧᐨ ᐁᒪᐧᔦ ᒥᓂᐧᑕ ᐃᐧᒋᐦᐃᑯᐃᐧᓂ. ᑭᐃᑭᑐᐊᐧᐠ 

ᑕᐡ ᐊᓄᑭᑕᒪᑫᐃᐧᑲᒥᑯᐣ, ᐱᒧᒋᑫᐃᐧᓇᐣ ᒥᓇ ᐅᑭᒪᐃᐧᓇᐣ ᐁᓇᑕᐁᐧᑕᑲᐧᑭᐣ ᒋᐅᒋ ᑲᓇᐊᐧᐸᑕᒧᐊᐧᐨ 

ᐅᓄᐁᐧᓂᐊᐧᐣ ᑲᑲᓇᐁᐧᒋᑲᑌᓂᑭᐣ ᑎᐸᒋᒥᑯᐃᐧᓇᐣ ᐁᑲ ᐁᐧᓴ ᒋᐅᑕᒥ ᓇᓇᐱᑲᑲᑫᐧᒋᒪᐊᐧᐨ ᑎᐯᒋᑫᐃᐧᓇᐣ 

(ᐊᒋᑯ ᐁᐡᑲᑦ ᐁᐅᒋᐃᐧᓴᑲᐦᐅᑯᐊᐧᐨ) ᒥᓇ ᐁᐅᒋᒪᒋᑐᑕᑯᐊᐧᐨ ᐅᒪ ᑲᐅᒋ ᑲᑫᐧᐃᐧᒋᐦᐃᑕᐧ.  

ᒥᔑᓄᐊᐧᐠ ᑲᔦ ᐅᒪ ᑲᑭᐃᐧᒋᑕᐧᐊᐧᐨ ᑲᑭᐃᑭᑐᐊᐧᐨ ᐁᐸᑯᓭᑕᒧᐊᐧᐨ ᐅᐁᐧᓂ ᐅᓇᔓᐁᐧᐃᐧᓂ 

ᒋᑭᐃᓇᒋᑲᑌᓂᑭᐸᐣ ᐅᑭᒪᐃᐧᐣ ᒋᐱᒥ ᓇᓇᑲᒋᑐᐨ, ᒋᒪᐊᐧᑐᓇᑭᐣ ᒥᓇ ᒋᐸᑭᑎᓇᐠ ᑎᐸᒋᒧᐃᐧᓇᐣ ᐱᑯ 

ᐊᐁᐧᓀᓇᐠ ᒋᑭᐅᒋ ᑭᑫᑕᒧᓂᑕᐧ ᐊᓂᐣ ᐊᐊᐧᔑᔑᐃᐧᑭᒪᐃᐧᐣ ᐁᓇᓄᑭᑕᒪᑫᒪᑲᐠ ᐃᑭᐁᐧᓂᐊᐧᐠ ᐅᑎ ᒪᐊᐧᐨ 

ᑲᑭᑎᒪᑭᓭᐊᐧᐨ ᐊᐃᐧᔭᐠ.  

ᑲᓀᐱᒋᐅᑕᐱᓂᑕᐧ ᒥᓇ ᓀᐱᒋᑲᓇᐁᐧᓂᒪᐊᐧᓱᐃᐧᐣ 

ᒥᓇᐊᐧ ᐅᐁᐧᓂ ᐅᑭ ᑭᒋᑲᓄᑕᓇᐊᐧ ᒪᐊᐧᐨ ᐁᑭᒋᓀᑕᑲᐧᐠ ᐁᑲ ᒋᐱᑯᐱᒋᑲᑌᑭᐣ ᑎᐯᒋᑫᐃᐧᓇᐣ. 

ᐁᑭᐃᑭᑐᐊᐧᐨ ᐁᓇᑕᐁᐧᑕᑯᓯᐨ ᐊᐊᐧᔑᔑᐃᐧᑭᒪᐃᐧᐣ ᒋᑭᐃᔑ ᐱᒧᑐᐸᐣ ᐅᑎᓇᓄᑭᐃᐧᐣ ᒋᑕᐧᑲᑌᓂᐠ 

ᓂᔭᑲᓇ ᓇᑲᓇᑫᐃᐧ ᐃᐧᒋᐦᐃᐁᐧᐃᐧ ᐅᓇᒋᑫᐃᐧᓂ, ᑫᓂᔑᐱᒥᐊᓄᑲᓂᑕᐧ ᐁᑲᐧ ᒥᓇ ᒋᑎᐸᐸᒋᑲᑌᐠ ᐊᓂᐣ 

ᒪᔭᑦ ᑫᑭᐃᔑᒥᓄᓭᐊᐧᐸᐣ ᑲᐃᐧᒋᐦᐃᑕᐧ ᐊᐊᐧᔑᔕᐠ ᒥᓇ ᐅᐡᑲᑎᓴᐠ. ᒥᓇᐊᐧ ᑭᐃᑭᑐᐊᐧᐠ ᐅᐁᐧ 

ᐊᐊᐧᔑᔑᐃᐧᑭᒪᐃᐧᐣ ᑲᐃᓇᓄᑭᑕᒪᑫᒪᑲᐠ ᐃᓯᓭᓂᐸᐣ ᒋᑭᒪᒥᓄᓂᑲᑌᑭᐸᐣ ᒋᐅᒋ ᐊᓱᓂᑫᒪᑲᐠ ᐃᒪ ᐃᓀᑫ 

ᑲᓀᐱᒋᓭᐊᐧᐨ ᐊᐊᐧᔑᔑᐃᐧᑭᒪᐃᐧ ᑲᓇᐁᐧᒋᑫᐃᐧᓂᐠ ᒥᓇ ᐊᓂᐣ ᑫᓂᔑᐱᒥᐊᓄᑲᓂᑕᐧ.  

ᑲᑭᐊᐧᐃᐧᒋᑕᐧᐊᐧᐨ ᑲᐃᐧᐣ ᒋᑭᐅᒋᓴᐱᑕᒧᐊᐧᐨ ᑲᐃᑭᑐᓇᓄᐊᐧᐠ ᐁᑭᒋᓀᑕᑲᐧᐠ ᐅᑕᓇᐱᐃᐧᓂᐊᐧᐠ ᒥᓇ 

ᐅᑕᐊᐧᑯᒪᑲᓂᒥᑲᐠ ᒋᔑᐊᓯᑕᐧᐸᐣ ᐊᐊᐧᔑᔕᐠ ᒥᓇ ᐅᐡᑲᑎᓴᐠ, ᒥᓇ ᑭᐃᑭᑐᐊᐧᐠ ᓇᐊᐧᐨ 

ᒋᑭᑲᑫᐧᒪᒥᓄᐱᒋᑲᑌᑭᐸᐣ ᐅᐁᐧ ᒣᑲᐧᐨ ᑲᐃᔑᐱᒥᑲᓇᐊᐧᐸᒋᑲᑌᐠ ᐊᐊᐧᔑᔑᐃᐧᑭᒪᐃᐧᓂᐠ ᒥᓇ 

ᑲᐃᓇᔓᐊᐧᑌᐠ. ᑭᐃᑭᑐᐊᐧᐠ ᒥᓇ ᐊᐊᐧᔑᒣ ᓇᑕᐁᐧᑕᑲᐧᐣ ᒋᑭᐊᓄᑲᑌᑭᐸᐣ ᓂᔭᑲᓇ ᑫᓂᔑᐃᐧᒋᐦᐃᑕᐧ 

ᐅᓂᑭᐦᐃᑯᒪᑲᐠ ᒥᓇ ᑎᐯᒋᑫᐃᐧᓇᐣ ᐃᒪ ᐱᑯ ᐅᑕᓇᐱᐃᐧᓂᐧᐊᐠ.  

ᑭᒥᔑᓄᐊᐧᐠ ᑲᑭᐃᑭᑐᐊᐧᐨ ᐁᑲ ᐁᓂᓯᑕᐁᐧᑕᒧᐊᐧᐨ ᐊᓂᐣ ᐁᔑᑲᓇᐊᐧᐸᒥᑕᐧ ᐅᑎᓇᑕᒪᑯᐃᐧᓂᐊᐧ 

ᐊᐊᐧᔑᔕᐠ ᒥᓇ ᐅᐡᑲᑎᓴᐠ. ᑭᐃᑭᑐᐊᐧᐠ ᒥᓇ ᒥᓇᐧᔑᓄᐸᐣ ᒋᐅᒋ ᐊᐧᐸᒥᑎᐊᐧᐸᐣ ᑲᐃᐧᒋᓂᑕᐃᐧᑭᒥᑐᐊᐧᐨ 

ᐃᑭᐁᐧᓂᐊᐧᐠ ᐁᑕ ᑲᐃᐧᐣ ᑲᑭᒋᐊᓂᒥᓭᐊᐧᐨ. 

ᐅᓄᐁᐧᓂᐊᐧᐣ ᒥᓇᐊᐧ ᒥᔑᐣ ᑯᑕᑭᔭᐣ ᑫᑯᓇᐣ ᐅᑭᐊᔭᒥᐣᑕᓇᐊᐧ ᒥᓇ ᑲᓀᐱᒋᐅᑕᐱᓂᑕᐧ ᐊᐊᐧᔑᔕᐠ:   

 ᒋᑲᑫᐧᒋᒪᑲᓄᐨ ᐅᐣᑌᕑᐃᔪ ᐅᑭᒪᐃᐧᐣ ᓂᔕᐧᔦᐠ ᑎᐸᐣ ᒋᑭᐅᒋᐸᑲᓇᓄᑭᒪᑲᓂᑭᐸᐣ ᐊᐊᐧᔑᔑᐃᐧᑭᒪᐃᐧᓂ 

ᓇᐣᑕ ᓂᔕᐧᔦᐠ ᒋᔑᐸᑲᓇᒋᑲᑌᑭᐣ ᐅᓇᔓᐁᐧᐃᐧᓇᐣ - ᐯᔑᐠ ᐃᐁᐧ ᐊᐊᐧᔑᔑᐃᐧ ᓇᑕᒪᑫᐃᐧᐣ 

(ᑲᓀᐱᒋᐅᑕᐱᓂᑕᐧ ᑲᓀᐱᒋᑲᓇᐁᐧᑕᑯᓯᐊᐧᐨ) ᐁᑲᐧ ᒥᓇ ᑯᑕᐠ ᐃᐁᐧ ᑲᑭᐅᓀᑕᒪᓱᐊᐧᐨ ᓇᐣᑕ 

ᑎᐱᓇᐁᐧ ᓀᐱᒋᑲᓇᐁᐧᓂᒪᐊᐧᓱᐃᐧᐣ ᑲᑐᒋᑲᑌᐠ ᑲᐊᐸᑕᐠ ᒪᓯᓇᐦᐃᑲᓀᐢ ᒋᔑᐸᑭᑎᓂᐨ ᐊᐊᐧᔑᐡ 

ᓀᐱᒋᑲᓇᐁᐧᓂᒪᐊᐧᓱᐃᐧᓂᐠ ᒥᓇ ᐅᓂᑭᐦᐃᑯᒪᐠ ᑲᑭᐅᓀᑕᒧᓂᑕᐧ;  

 

 

 

ᑭᑲᓄᓇᐊᐧᐠ ᐅᐣᑌᕑᐃᔪ ᑲᐅᒋᑲᓇᐊᐧᐸᒋᑲᑌᐠ ᓀᐱᒋᑲᓇᐁᐧᓂᒪᐊᐧᓱᐃᐧ ᐱᒧᒋᑫᐃᐧᓂᐠ ᒋᑭᐅᒋ 

ᑲᓇᐊᐧᐸᒋᑲᑌᑭᐸᐣ ᐊᐊᐧᔑᔑᐃᐧᑭᒪᐃᐧᓂᐠ ᒋᐅᒋ ᐃᐧᑕᓄᑭᒥᑕᐧ ᐊᐊᐧᔑᔑᐃᐧᑭᒪᐃᐧᓇᐣ ᑌᑎᐸᐦᐃ ᐅᒪ 

ᐅᐣᑌᕑᐃᔪ. ᒥᓇ ᑲᑭᓀᐱᒋᐅᑕᐱᓂᑕᐧ ᑲᐧᔭᐠ ᒋᔭᓂᔑ ᐸᑭᑎᓂᑕᐧ ᓀᐱᒋᑲᓇᐁᐧᓂᒪᐊᐧᓱᐃᐧᓂᐠ ᐅᒪ 

ᐅᐣᑌᕑᐃᔪ; 

ᑭᐃᐧᒋᑲᑌ ᐁᐸᑯᓭᑕᑯᓯᐨ ᐊᐊᐧᔑᔑᐃᐧᑭᒪᐃᐧᐣ ᒋᐸᔭᑌᓇᑯᑐᐨ ᐅᑐᓇᒋᑫᐃᐧᐣ ᐁᐧᑎ ᐊᑲᐧᒋᐠ ᑎᐯᒋᑫᐃᐧ 

ᐊᐦᑭᑲᐠ ᑲᐅᒋᐅᓇᑌᐠ ᓀᐱᒋᑲᓇᐁᐧᓂᒪᐊᐧᓱᐃᐧᐣ ᐅᒪ ᐅᐣᑌᕑᐃᔪ ᒋᐅᒋ ᑲᓇᐊᐧᐸᒋᑲᑌᐠ 

ᐊᐊᐧᔑᔑᐃᐧᑭᒪᐃᐧᓂᐠ, ᐊᔑᐨ ᒋᑭᐅᒋ ᐱᒥᓇᓇᑲᒋᒋᑲᑌᑭᐣ ᑐᑲᐣ ᑲᐯᔑᐃᐧᓇᐣ ᑲᓇᓇᑲᒋᒋᑲᑌᑭᐣ 

ᐁᑲᐧ ᒥᓇ;   

ᑭᐃᑭᑐᐊᐧᐠ ᒥᓇ ᐊᐊᐧᔑᔑᐃᐧᑭᒪᐃᐧᐣ ᒋᑭᐅᓇᑐᐸᐣ ᑫᐃᔑᓂᓯᑐᑕᑲᐧᓂᐠ ᒥᓇ ᐁᑲ ᐁᐧᓴ ᒥᐢᑕᐦᐃ 

ᒋᑕᑲᐧᑌᓂᐠ ᐅᓇᔓᐁᐧᐃᐧᓇᐣ ᐁᑲ ᒋᐅᒋ ᐊᐧᓇᐱᒋᑫᒪᑲᑭᐣ ᑲᐃᐧᓀᐱᒋ ᑲᓇᐁᐧᓂᒪᐊᐧᓱᐊᐧᐨ, ᑭᐡᐱᐣ 

ᐅᒋᐃᓯᓭᐠ ᒋᐊᐸᑕᐠ. 

ᐊᓂᔑᓂᓂᐃᐧ ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᐅᐱᒥᐊᓱᐡᑲᒪᑯᐃᐧᓂᐊᐧ 

ᐅᐣᑌᕑᐃᔪ ᑲᑲᐯᔑᐊᐧᐨ ᐊᓂᔑᓂᓂᐊᐧᐠ ᓇᓇᑲ ᐃᔑᐸᐸᑲᓀᑭᓯᐊᐧᐠ, ᐸᐸᑲᐣ ᐃᓯᓭᐃᐧᓇᐣ ᐅᑕᔭᓇᐊᐧ ᒥᓇ 

ᐊᓂᐣ ᐁᔑᓇᓂᓯᑕᐁᐧᑕᒧᐊᐧᐨ ᑫᑯᓇᐣ ᐁᑲᐧ ᒥᓇ ᐁᑲ ᐸᐯᔑᑲᐧᐣ ᒋᑭᐃᔑᐊᐧᐃᐧᒋᐦᐃᑕᐧ. ᒥᐦᐅᒪ 

ᐁᔑᒪᒪᐊᐧᑭᒥᑕᐧ ᑲᐊᓂᔑᓂᓂᐃᐧ ᐅᑕᑲᓀᓯᐊᐧᐨ ᐊᓂᔑᓂᓂᐊᐧᐠ, ᐊᐱᑕᐃᐧᑯᓯᓴᓇᐠ ᒥᓇ ᐃᓄᐃᐟ. ᔕᑯᐨ 

ᐊᑎᐟ ᑲᐃᔑ ᐅᑭᐧᓄᐊᐧᐨ ᐅᓇᑕᐁᐧᑕᓇᐊᐧ ᒋᔑᑭᑫᓂᒥᑕᐧ ᑲᑭᐱᔑᓂᑲᓱᐊᐧᐨ ᐁᑲᐧ ᒥᓇ ᒋᑭᑌᒋᑲᑌᓂᐠ 

ᐅᑎᔑᐱᒪᑎᓯᐃᐧᓂᐊᐧ, ᑲᐃᔑᐃᐧᒋᐱᒪᑎᓯᒥᑐᐊᐧᐨ, ᐅᑐᑕᑲᓀᓯᐃᐧᓂᐊᐧ, ᐅᒪᐡᑲᐃᐧᓯᐃᐧᓂᐊᐧ ᒥᓇ ᑲᔭᐡ 

ᐅᑕᓇᐠ ᑲᑭᐱᐊᐃᓯᓭᐊᐧᐨ.  

ᐊᒥᐅᓄ ᐊᑎᐟ ᑫᑯᓇᐣ ᑲᑭᐸᑭᑎᓂᑲᑌᑭᐣ ᑲᐸᑯᓭᑕᑲᐧᑭᐣ ᒋᔑᐊᓱᐡᑲᐃᐧᑕᐧ ᐊᓂᔑᓂᓂᐃᐧ ᐊᐊᐧᔑᔕᐠ ᒥᓇ 

ᐅᐡᑲᑎᓴᐠ ᑲᑭᐧᐃᑕᒧᐊᐧᐸᐣ ᐅᒪ ᑲᑭᐃᐧᒋᑕᐧᐊᐧᐨ: 

 

 

 

 

ᒪᐡᑲᐃᐧᑲᐸᐃᐧᒪᑲᐣ ᐊᓱᐡᑲᒪᑫᐃᐧᐣ ᐊᐊᐧᔑᒣ ᐊᓂᔑᓂᓂᑲᐠ ᒋᐅᒋ ᐅᓇᒋᑲᑌᐠ ᑫᐃᔑᐱᒧᒋᑲᑌᐠ 

ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᐅᐃᐧᒋᐦᐃᑯᐃᐧᓂᐊᐧ, ᐁᔑᓂᓯᑕᐃᐧᓂᑲᑌᐠ ᐃᒪ ᒋᐅᒋ ᒥᓄᓴᐦᐃᑯᐊᐧᐨ 

ᐊᓂᔑᓂᓂᐊᐧᐠ, ᐊᐱᑕᐃᐧᑯᓯᓴᓇᐠ, ᐃᓄᐃᐟ ᒥᓇ ᐅᑌᓇᐠ ᑲᑲᐯᔑᐊᐧᐨ ᐅᐡᑲᑎᓴᐠ ᐅᒪ ᐅᐣᑌᕑᐃᔪ.  

ᑕᐱᐡᑯᐨ ᐃᑭᐁᐧᓂᐊᐧᐠ ᑲᐊᓂᔑᓂᓂᐃᐧᐊᐧᐨ ᒥᓇ ᐁᑲ ᑲᐊᓂᔑᓂᓂᐃᐧᐊᐧᐨ ᑭᐃᐧᒋᐃᓀᑕᒧᒥᑐᐊᐧᐠ 

ᐁᑭᐃᑭᑐᐊᐧᐨ ᒋᑭᒥᓇᐧᓯᓇᐦᐃᑲᑌᑭᐸᐣ ᑲᑭᐱᐊᐃᓇᓯᓇᐦᐃᑲᑌᐠ ᐁᐧᒥᑎᑯᔑᐊᐧᓯᓇᐦᐃᑫᐃᐧᓂᐠ ᑐᑲᐣ 

“Indian,” “native person” ᒥᓇ “native community” ᐃᒪ ᐊᐊᐧᔑᔑᐃᐧᑭᒪᐃᐧᓂᐠ. ᐁᑲᐧ ᐅᒪ 

ᑲᑭᐃᐧᒋᑕᐧᐊᐧᐨ ᑭᐃᑭᑐᐊᐧᐠ ᐃᔑᓂᑲᒋᑫᐃᐧᓇᐣ ᑲᑭᐅᑎᓂᑲᑌᑭᐣ ᐊᓂᔑᓇᐯ ᐅᓇᔓᐁᐧᐃᐧᓂᐠ 

ᒋᐊᒋᓂᑲᑌᑭᐣ ᑐᑲᐣ “Aboriginal” ᑲᒪᓯᓇᐦᐃᑲᑌᐠ ᐸᑫᐱᐦᐃᑲᓂᐠ 35 ᐃᒪ ᑭᒋᐅᓇᔓᐁᐧᐃᐧᓂᐠ. 

ᐊᓇᐃᐧᐣ ᐊᑎᐟ ᑭᐃᑭᑐᐊᐧᐠ “Aboriginal” ᑭᔭᑦ ᒋᑭᔭᐸᑕᑭᐸᐣ ᔕᑯᐨ ᒥᔑᐣ ᑭᐃᑭᑐᐊᐧᐠ ᒋᐊᐸᑕᑭᐣ 

ᐅᓄᐁᐧᓂᐊᐧᐣ ᐃᔑᓂᑲᒋᑫᐃᐧᓇᐣ “First Nations, Métis ᒥᓇ Inuit” ᓇᐊᐧᐨ ᐁᐅᒋᓇᐦᐃᑕᑲᐧᑭᐣ. 

ᑭᐃᐧᒋᑲᑌ ᑲᑭᒥᓇᐧᓯᓇᐦᐃᑲᑌᑭᐣ ᒋᐅᒋ ᐯᑌᐃᐧᒋᑫᒪᑲᑭᐣ ᑲᐃᔑᓂᑲᓂᑎᓱᐊᐧᐨ ᒋᑭᐅᒋᑕᒪᐃᐧᑕᐧ 

ᐊᐊᐧᔑᔕᐠ ᐊᐣᑎ ᒪᔭᑦ ᑫᐃᔑᐸᑭᑎᓂᑕᐧ ᐃᐧᒋᐦᐃᐁᐧᐃᐧᓂᐠ (ᐅᐊᐧᑯᒪᑲᓂᑲᐠ ᑲᐃᔑᐸᑭᑎᓂᑕᐧ 

ᒋᐅᒋᑲᓇᐧᐁᑕᑯᓯᐊᐧᐨ). 

ᐊᑎᐟ ᒥᓇ ᑭᐃᑭᑐᐊᐧᐠ ᒋᑭᔭᓂ ᐊᐸᑕᑭᐸᐣ ᐃᔑᑭᔐᐧᐃᐧᐣ ᐊᐊᐧᔑᔑᐃᐧᑭᒪᐃᐧ ᐊᓄᑭᑕᒪᑫᐃᐧᓂᐠ ᒋᐅᒋ 

ᐃᐧᒋᒋᑲᑌᐠ ᒥᓇ ᑲᓇᐁᐧᒋᑲᑌᓂᐠ ᐅᑕᓂᔑᓂᓂᐊᐧᑎᓯᐃᐧᓂᐊᐧ ᒥᓇ ᐅᑎᔑᑭᔐᐧᐃᐧᓂᐊᐧ 

ᐊᓂᔑᓂᓂᐃᐧ ᐊᐊᐧᔑᔕᐠ ᐁᑲᐧ ᒥᓇ ᒋᑭᒪᒥᑐᓀᑕᒧᐊᐧᐸᐣ ᑲᑭᓇ ᐅᒪ ᑲᐅᒋ ᓂᑲᓂᐸᐸᒥᓯᐊᐧᐨ 

ᐅᓇᔓᐁᐧᐃᐧᓂᐠ.  

 

 

 

 

 

 

 

ᐊᓂᔑᓂᓂᐃᐧ ᐅᐡᑲᑎᓴᐠ ᑲᑭᐃᐧᒋᑕᐧᐊᐨ ᐅᒪ ᓇᓇᑲᒋᒋᑫᐃᐧᓂᐠ ᑭᐃᑭᑐᐊᐧᐠ ᐊᐊᐧᔑᔑᐃᐧᑭᒪᐃᐧᐣ 

ᓇᐊᐧᐨ ᒋᑭᑲᓇᐊᐧᐸᑕᑭᐸᐣ ᓂᔭᑲᓇ ᓇᑲᓂᑫᐃᐧ ᐃᐧᒋᐦᐃᐁᐧᐃᐧᓇᐣ ᒥᓇ ᒋᑭᐅᒋᑕᒪᑫᐸᐣ 

ᑫᐅᒋᐅᑕᒥᐦᐃᑕᐧ ᐅᐡᑲᑎᓴᐠ ᐃᐡᑯᓂᑲᓇᐣ ᓄᐱᒪᑲᒥᐠ ᑲᐃᔑᑲᐯᔑᐊᐧᐨ. ᐁᑲᐧ ᒥᓇ ᒋᐱᒥᐧᐃᒋᐦᐃᐧᑕ 

ᐊᔑᐨ ᑫᐃᔑᑲᐯᔑᐦᐃᑕᐧ ᐅᐡᑲᑎᓴᐠ ᐸᑲᐣ ᑲᑭᐱᔑᑲᓇᐁᐧᑕᑯᓯᐊᐧᐸᐣ ᑲᐃᐧᔭᓂᑭᐁᐧᐊᐧᐨ ᑲᐅᒋᐊᐧᐨ ᐊᔕ 

ᑲᑭᒋᐅᐡᑲᑎᓯᐊᐧᐨ.  

ᑲᐊᓂᔑᓂᓂᐃᐧᐊᐧᐨ ᒥᓇ ᐁᑲ ᑲᐊᓂᔑᓂᓂᐃᐧᐊᐧᐨ ᑲᐊᓄᑭᑕᒪᑫᐊᐧᐨ ᑫᐃᐧᓇᐊᐧ ᐅᑭᐃᐧᑕᓇᐊᐧ 

ᐁᑭᒋᓀᑕᑲᐧᓂᐠ ᒋᐱᒥᓂᔕᐦᐃᑲᑌᐠ ᑲᐃᔑᐊᐧᑯᒥᑐᐊᐧᐨ ᒋᔑᑲᓇᐁᐧᓂᒥᑕᐧ ᒥᓇ ᐅᐡᑲᑎᓴᐠ 

ᒋᔭᓂᔑᐊᓯᑕᐧ ᑕᓇᐱᐃᐧᓂᐠ ᒣᑲᐧᐨ ᑲᐱᒥᐃᐧᒋᐦᐃᑕᐧ.  

ᑲᐱᒥᐊᓄᑭᑕᒪᑫᐊᐧᐨ ᑲᔦ ᑭᐃᑭᑐᐊᐧᐠ ᐃᒪ ᐊᐊᐧᔑᔑᐃᐧᑭᒪᐃᐧᐣ ᒋᑭᐃᓇᐸᑕᑭᐸᐣ ᒋᐅᒋ 

ᐊᐧᐃᐧᑕᓄᑭᒥᑐᐊᐧᐸᐣ ᐁᑲ ᑲᐊᓂᔑᓂᓂᐃᐧᐊᐧᐨ ᐅᑕᓄᑭᑕᒪᑫᐠ, ᑲᐊᓂᔑᓂᓂᐃᐧᐊᐧᐨ ᐅᑕᓄᑭᑕᒪᑫᐠ 

ᒥᓇ ᐊᓂᔑᓂᓂᐃᐧ ᑕᓇᐱᐃᐧᓇᐣ, ᒋᔑᑲᓇᐊᐧᐸᒋᑲᑌᐠ ᑫᓄᒋᒥᓄᓭᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐠ 

ᒥᓇ ᐅᐡᑲᑎᓴᐠ.  

ᑭᑲᑫᐧᑌᓇᓄᐊᐧᓄᐸᐣ ᒋᒥᓇᐧᓯᓇᐦᐃᑲᑌᑭᐣ ᑫᑯᓇᐣ ᐅᓇᔓᐁᐧᐃᐧᓂᐠ ᒥᐡᑲᐨ ᒋᐃᓇᑌᐠ ᑲᐃᔑᐱᒪᑎᓯᐨ 

ᒋᔑᑎᐸᐸᒥᑕᐧ ᐃᓀᑫ ᒋᔑᐱᒥᐃᐧᒋᐦᐃᑕᐧ, ᐁᑲᐧ ᒥᓇ ᒋᐸᑭᑎᓂᑲᑌᑭᐣ ᑭᑭᓄᐦᐊᒪᑫᐃᐧᓇᐣ ᒋᐅᒋ 

ᑭᑫᑕᒧᐊᐧᐨ ᐊᓂᐣ ᒪᔭᑦ ᑫᐃᓇᓄᑭᑕᒪᐃᐧᑕᐧ ᐊᓂᔑᓂᓂᐃᐧ ᐊᐊᐧᔑᔕᐠ, ᐅᐡᑲᑎᓴᐠ ᒥᓇ ᑎᐯᒋᑫᐃᐧᓇᐣ.  

ᐁᑲᐧ ᐅᐁᐧ ᑲᓀᐱᒋᐅᑕᐱᓂᑕᐧ ᐊᔑᐨ ᒥᓇ ᓀᐱᒋᑲᓇᐁᐧᓂᒪᐊᐧᓱᐃᐧᐣ ᑲᐃᓇᑫᓭᐊᐧᐨ ᐊᓂᔑᓂᓂ, 

ᐊᐱᑕᐃᐧᑯᓯᓴᓇᐠ, ᒥᓇ ᐃᓄᐃᐟ ᐊᐊᐧᔑᔕᐠ, ᑫᑲᐟ ᑲᑭᓇ ᑲᑭᐃᐧᒋᑕᐧᐊᐧᐨ ᑭᐃᑭᑐᐊᐧᐠ ᒋᑭ 

ᓇᑭᐊᐸᑕᑭᐸᐣ ᒥᓇ ᒪᐡᑲᐊᐧᒋᑲᑌᑭᐸᐣ ᑲᐃᔑᐊᐧᑯᒥᑐᐊᐧᐨ ᒋᔑᑲᓇᐁᐧᓂᒥᑕᐧ. ᐃᐁᐧ ᒪᐊᐧᐨ 

ᑲᑭᒋᓇᑕᐁᐧᑕᑲᐧᐠ ᒋᐊᔑᑎᓂᑲᑌᐠ ᐅᒪ ᑲᓇᐊᐧᐸᒋᑫᐃᐧᓂᐠ ᒋᓇᓯᓇᐦᐃᑲᑌᐠ ᐊᐊᐧᔑᔑᐃᐧᑭᒪᐃᐧᓂᐠ 

ᒋᓇᑯᑐᐊᐧᐨ ᑌᐯᐧ ᐁᑐᑕᒧᐊᐧᐨ ᐊᓂᔑᓂᓂᐃᐧ ᐊᐊᐧᔑᔕᐣ ᒋᔑᓇᓇᑕᐃᐧ ᐸᑭᑎᓇᐊᐧᐨ ᐊᓂᔑᓂᓂᐃᐧ 

ᑲᐯᔑᐃᐧᓂᐠ ᒥᓇ ᐃᒪ ᑲᐅᑕᑲᓀᓯᐧᓂᐨ.  

ᐃᓄᐃᐟ ᒥᓇ ᐊᐱᑕᐃᐧᑯᓯᓴᓇᐠ ᐱᒧᒋᑫᐃᐧᓇᐣ ᑲᑭᑕᑭᐧᐊᐧᐨ ᐅᒪ ᓇᓇᑲᒋᒋᑫᐃᐧᓂᐠ ᑭᑲᑫᐧᑌᐧᐸᓂᐠ 

ᒋᑭᐊᑕᓯᓇᐦᐃᑲᑌᓂᑭᐸᐣ ᐊᐊᐧᔑᔑᐃᐧᑭᒪᐃᐧᓂᐠ ᐅᓇᒋᑫᐃᐧᓂᐠ ᓇᐊᐧᐨ ᒋᑭᐯᑌᑕᑲᐧᓂᑭᐸᐣ 

ᑲᔭᓂᒧᒋᑲᑌᐠ ᓀᐱᒋᑲᓇᐁᐧᓂᒪᐊᐧᓱᐃᐧᐣ ᐁᑲᐧ ᒥᓇ ᑲᐃᔑᐊᐧᑯᒥᑐᐊᐧᐨ ᒋᔑᑲᓇᐊᐧᐸᒋᑲᑌᓂᐠ 

ᑫᐃᐧᓇᐊᐧ ᑲᐅᑕᑲᓀᓯᐊᐧᐨ.  

ᐁᑲᐧ ᒥᓇᐊᐧ ᐅᒪ ᑲᑭᐃᐧᒋᑕᐧᐊᐧᐨ ᑭᐃᑭᑐᐊᐧᐠ ᑲᐃᔑᐱᒥᐃᐧᑐᐊᐧᐨ ᐅᑎᓇᓄᑭᑕᒪᑫᐃᐧᓂᐊᐧ ᐅᑭᒪᐃᐧᐣ 

ᑲᐅᒋᐱᒧᒋᑲᑌᐠ ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᑲᐅᒋᐊᓄᑲᓂᑕᐧ ᒋᑭᐅᔑᒋᑲᑌᑭᐸᐣ ᐅᒪ ᒋᐅᒋ 

ᐊᓄᑲᓂᑕᐧ ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᐊᓂᔑᓂᓂ, ᐊᐱᑕᑯᓯᓴᓇᐠ, ᐃᓄᐃᐟ ᑲᐅᑕᑲᓀᓯᐊᐧᐨ ᒥᓇ 

ᐅᑌᓇᐠ ᑲᑲᐯᔑᐊᐧᐠ ᐊᓂᔑᓂᓂᐃᐧ ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᐅᒪ ᐅᐣᑌᕑᐃᔪ. 

ᐅᒋᑕᒪᑫᐃᐧᓇᐣ ᑫᐱᒥᓂᔕᐦᐊᒧᐊᐧᐨ ᐊᐊᐧᔑᔑᐃᐧᑭᒪᐠ ᑲᐊᓄᑲᓇᐊᐧᐨ 

ᑲᐊᓂᔑᓂᓂᐃᐧᓂᐨ ᐊᐃᐧᔭᐣ  

ᓇᓇᑲ ᐊᔭᒪᑲᓄᐣ ᐅᒋᑕᒪᑫᐃᐧᓇᐣ ᑲᑭᐅᓇᑐᐨ ᐊᐊᐧᔑᔑᐃᐧᑭᒪᐃᐧᐣ ᑫᐱᒥᓂᔕᐦᐊᒧᐊᐧᐨ ᐊᐊᐧᔑᔑᐃᐧᑭᒪᐃᐧ 

ᐊᓄᑭᑕᒪᑫᐃᐧᓇᐣ ᑲᐊᓄᑲᓇᐊᐧᐨ ᑲᐊᓂᔑᓂᓂᐃᐧᓂᐨ ᐊᐊᐧᔑᔕᐣ. ᑭᐃᓇᑌ ᐅᓇᔓᐁᐧᐃᐧᓂᐠ ᑕᓴᐧ 

ᑲᐸᑭᑎᓂᑲᑌᐠ ᑭᐁᐧ ᓇᓇᑲᒋᒋᑫᐃᐧᐣ ᑲᑭᓇ ᐊᐃᐧᔭᐠ ᒋᐅᒋ ᑭᑫᑕᒧᓂᑕᐧ ᒋᑎᐸᑐᑕᒧᐊᐧᐨ ᐅᓄᐁᐧᓂᐊᐧᐣ 

ᐅᒋᑕᒪᑫᐃᐧᓇᐣ. 

ᐅᓄᐁᐧᓂᐊᐧᐣ ᐅᒋᑕᒪᑫᐃᐧᓇᐣ ᐅᒋᐃᐧᒋᐡᑭᑫᒪᑲᐣ ᑲᐃᔑᐱᒥᐃᐧᒋᑫᑕᒪᑫᐨ ᐊᐊᐧᔑᔑᐃᐧᑭᒪᐃᐧᐣ, 

ᑲᑭᐃᓇᓯᓇᐦᐃᑲᑌᐠ ᒋᓂᓯᑕᐃᐧᓇᐃᐧᑕᐧ ᑲᐊᓂᔑᓂᓂᐃᐧᐊᐧᐨ ᐁᑌᐸᑫᑕᑯᓯᐊᐧᐨ ᒋᑭᐊᔭᐊᐧᐸᐣ, ᐱᑯ ᐊᐣᑎ 

ᐃᓀᑫ, ᐃᐧᓇᐊᐧ ᒋᑭᐱᒧᑐᐊᐧᐸᐣ ᐊᐊᐧᔑᔑᐃᐧᑭᒪᐃᐧ ᐊᓄᑭᑕᒪᑫᐃᐧᓇᐣ, ᐁᑲᐧ ᒥᓇ ᑲᑭᓇ ᐅᒪ ᒋᐅᒋ 

ᐃᐧᒋᐦᐊᑲᓄᐊᐧᐨ ᑲᐊᓂᔑᓂᓂᐃᐧᐊᐧᐨ ᐊᐊᐧᔑᔕᐠ ᒥᓇ ᐅᐊᐧᑯᒪᑲᓂᒥᐊᐧ ᒋᐅᒋ ᑎᐸᐸᒥᑕᐧ ᑲᐅᑕᑲᓀᓯᐊᐧᐨ, 

ᐅᑕᓂᑫᐱᒪᑎᓯᐃᐧᓂᐊᐧ ᒥᓇ ᐅᑕᓂᑫᑐᑕᒧᐃᐧᓂᐊᐧ ᐁᑲᐧ ᒥᓇ ᑲᐃᔑᑲᓇᐊᐧᐸᑕᒧᐊᐧᐨ ᐊᐧᑯᒥᑐᐃᐧᓂ. 

ᒥᐅᓄ ᐊᑎᐟ ᐅᓄᐁᐧᓂᐊᐧᐣ ᒪᔭᑦ ᑲᑭᐅᒋ ᐅᑕᐱᓂᑲᑌᑭᐣ ᐅᒋᑕᒪᑫᐃᐧᓂᐠ: 

 

 

 

 

ᑭᐃᐧᒋᐃᓀᑕᒧᒥᑐᐊᐧᐠ ᑲᑭᓇ ᐅᒪ ᑲᑭᐃᐧᒋᑕᐧᐊᐧᐨ ᓇᓇᑲᒋᒋᑫᐃᐧᓂᐠ ᒣᑲᐧᐨ ᓄᑯᑦ ᑲᐃᓇᑌᐠ 

ᐅᒋᑕᒪᑫᐃᐧᓂᐠ ᐸᑫᐱᐦᐃᑲᓂᐠ X ᐊᐊᐧᔑᔑᐃᐧᑭᒪᐃᐧᓂᐠ ᐁᑲ ᒪᔑ ᐁᑭᐅᒋ ᑭᔑᐅᓀᒋᑲᑌᐠ. ᐃᒪ 

ᑲᒪᓯᓇᐦᐃᑲᑌᐠ ᐸᑫᐱᐦᐃᑲᓂᐠ 211, ᐃᑭᑐᒪᑲᐣ, “ᐊᓂᔑᓂᓂᐃᐧ ᑕᓇᐱᐃᐧᓂᐠ ᐅᑲᐅᓇᐸᑕᓇᐊᐧ 

ᐊᓂᔑᓂᓂᐃᐧ ᐊᐊᐧᔑᔑᐃᐧᑭᒪᐃᐧᓂ ᑫᐊᓄᑭᑕᒪᑯᐊᐧᐨ.” ᐊᓇᐃᐧᐣ ᐊᓂᔑᓂᓂᐃᐧ 

ᐊᐊᐧᔑᔑᐃᐧᑭᒪᐃᐧᓇᐣ ᐅᒪ ᐅᐣᑌᕑᐃᔪ ᑭᐱᓇᑭᒥᔑᓇᑐᐣ, ᐁᑲᐧ ᐅᒪ ᓇᓇᑲᒋᒋᑫᐃᐧᓂᐠ ᑲᑭᐃᐧᒋᑕᐧᐊᐧᐨ 

ᐅᑭᐃᐧᑕᓇᐊᐧ ᐁᑕᓀᑕᒥᐦᐃᑯᐊᐧᐨ ᐁᑲ ᐊᓂᔑᓂᓂᐃᐧ ᐊᐊᐧᔑᔑᐃᐧᑭᒪᐃᐧᓂᐠ ᐁᐅᒋᐊᓄᑭᑕᒪᐃᐧᑕᐧ 

ᓇᑕᒪᑫᐃᐧᓂᐠ ᐃᓀᑫ. 

ᐊᑎᐟ ᑭᐃᑭᑐᐊᐧᐠ ᒋᑭᑲᓯᐱᐦᐃᑲᑌᑭᐸᐣ “ᐱᑯ ᐊᐣᑎ ᐃᓀᑫ” ᐸᑫᐱᐦᐃᑲᓂᐠ 1 (2) 5 ᐅᓇᔓᐁᐧᐃᐧᓂᐠ 

ᐁᑭᒋᓀᑕᑲᐧᓂᐠ ᒋᑕᐃᐧᐡᑭᑲᑌᑭᐣ ᐊᓂᔑᓂᓂᐃᐧ ᑕᓇᐱᐃᐧᓇᐣ ᒋᐅᓀᑕᒪᓱᐊᐧᐨ ᐅᑕᐊᐧᔑᔑᐃᐧ 

ᓇᑕᒪᑫᐃᐧ ᐊᓄᑭᑕᒪᑫᐃᐧᓂᐊᐧ. 

ᐊᑎᐟ ᒥᓇ ᑭᐃᑭᑐᐊᐧᐠ ᒋᑭᐃᐧᒋᐦᐃᐁᐧᓭᐸᐣ ᒋᐱᒥᓂᔕᐦᐃᑲᑌᑭᐣ ᑲᐃᓇᓯᓇᐦᐃᑲᑌᑭᐣ ᐸᑫᐱᐦᐃᑲᓇᐣ 

213 ᒥᓇ 213.1 ᒪᔭᑦ ᒋᑭᑭᓇᐊᐧᒋᐃᐧᒋᑲᑌᐠ ᐊᓂᒧᑕᒪᑐᐃᐧᐣ ᑲᐃᑭᑐᓇᓄᐊᐧᐠ. ᐊᓂᔑᓂᓂᐊᐧᐠ 

ᐅᑭᑲᓄᑕᓇᐊᐧᐸᐣ ᑲᐧᔭᐠ ᒋᑭᑫᑕᒧᓂᑕᐧ ᒥᓇ ᒋᔭᓂᒧᑕᒪᐃᐧᑕᐧ ᑫᔭᓂᓇᓄᑭᑕᒪᐃᐧᑕᐧ ᐅᑕᓇᐱᐃᐧᓂᐊᐧᐠ, 

ᐁᑲᐧ ᒥᓇ ᐅᑭᐃᐧᑕᓇᐊᐧ ᐃᒪ ᑲᐃᓇᔓᐊᐧᑌᓂᐠ ᑫᐃᔑᐱᒥᐃᐧᒋᐦᐃᑕᐧ ᐁᑲ ᐁᓇᐦᐃᓇᑲᐧᓂᐠ. 

ᒥᓇᐊᐧ ᑕᐡ ᑭᔭᓂᑭᑐᐊᐧᐠ ᐊᐊᐧᔑᔑᐃᐧᑭᒪᐃᐧᐣ ᒋᑭᐊᔑᑎᓇᑭᐸᐣ ᐱᒥᓂᔕᐦᐃᑫᐃᐧᓂ ᒋᓇᑕᐁᐧᑕᑲᐧᑭᐣ 

ᒋᐊᔭᑲᐃᐧ ᐸᑭᑎᓂᑲᑌᑭᐣ ᐊᓄᑭᐃᐧ ᑎᐸᒋᒧᐃᐧᓇᐣ ᒋᔑᓂᔕᐦᐃᑲᑌᑭᐣ ᐊᓂᔑᓂᓂᐃᐧ ᑕᓇᐱᐃᐧᓂᐠ 

ᑲᐃᓇᓄᑭᑕᒪᐊᐧᑲᓄᓂᐨ ᐅᑕᐊᐧᔑᔑᒥᐊᐧ ᑲᑲᓇᐁᐧᑕᑯᓯᓂᐨ ᒥᓇ ᐱᑯ ᑯᑕᑭᔭᐣ ᑲᐅᒋ ᐸᒥᐦᐃᑕᐧ. 

ᒥᐦᐃᒪ ᑲᔦ ᑫᐅᒋ ᐃᐧᒋᐦᐃᐁᐧᒪᑲᑭᐸᐣ ᒋᒥᓄᓭᓂᐠ ᐅᐃᐧᒋᐦᐃᑯᐃᐧᓂᐊᐧ ᐊᓂᔑᓂᓂᐃᐧ ᐊᐊᐧᔑᔕᐠ.  

ᒥᓇᐊᐧ ᑫᔭᓂᑐᒋᑲᑌᐠ… 

ᐅᐁᐧ ᑎᐸᒋᒧᐃᐧᐣ ᑲᑭᐸᑭᑎᓂᑲᑌᐠ 2015 ᑲᑭ ᑭᐁᐧ ᑲᓇᐊᐧᐸᒋᑲᑌᐠ ᐊᐊᐧᔑᔑᐃᐧᑭᒪᐃᐧ ᐊᓄᑭᑕᒪᑫᐃᐧ 

ᐅᓇᔓᐁᐧᐃᐧᐣ ᑭᐅᒋᒪᑲᐣ ᑲᑭᒥᔑᓄᐊᐧᐨ ᐅᒪ ᑲᑭᐅᒋᐊᐧᐃᐧᒋᐦᐃᐁᐧᐊᐧᐨ. ᐅᑭᐸᐱᒋᓂᔕᐦᐊᓇᐊᐧ 

ᐅᒪᓯᓇᐦᐃᑲᓂᐊᐧ ᒥᓇ ᑲᑭ ᒪᒪᐊᐧᒋᐦᐃᑎᓇᓄᐊᐧᐠ ᒥᐦᐅᒪ ᑲᑭᐅᑎᓂᑲᑌᑭᐣ ᐃᓀᑕᒧᐃᐧᓇᐣ 

ᒋᔑᐸᑭᑎᓂᑲᑌᑭᓐ ᑫᓄᒋ ᒥᓄᑲᐸᐃᐧᒪᑲᐠ ᐊᐊᐧᔑᔕᐠ ᒥᓇ ᐅᐡᑲᑎᓴᐠ ᐅᐃᐧᒋᐦᐃᑯᐃᐧᓂᐊᐧ ᐅᒪ 

ᐅᐣᑌᕑᐃᔪ. 

ᒥᔑᓇᐧᔦᐠ ᐸᐸᑲᓂᓯᐃᐧᓂᐠ ᑭᐅᒋᓭᐊᐧᐣ ᐃᓀᑕᒧᐃᐧᓇᐣ ᒥᓇ ᑭᒥᔑᓀᐧᑭᓭᐊᐧᐣ ᑲᑭᐊᓂᒧᒋᑲᑌᑭᐣ ᑫᑯᓇᐣ, 

ᒥᓇ ᑲᑭᓇᓇᑫᐧᐁᐧᔑᒋᑲᑌᑭᐣ, ᐁᑲᐧ ᑕᐡ ᐁᑭᒋᓀᑕᑲᐧᐠ ᒋᑲᓄᑫᒥᑎᓇᓄᐊᐧᐠ ᐅᒪ ᑲᑭᒪᓯᓇᐦᐃᑲᑌᑭᐣ 

ᑭᑭᓇᐊᐧᒋᐃᐧᒋᑫᐃᐧᓂᐠ ᒪᔭᑦ ᐁᑕ ᑲᑭᐊᓂᒧᒋᑲᑌᑭᐣ ᒋᐃᐧᒋᑲᑌᑭᐣ ᐊᐱᐨ ᐃᐧᐣ ᑯᑕᑭᔭᐣ ᑫᑯᓇᐣ 

ᑲᑭᐊᓂᒧᑕᒧᐊᐧᐨ ᐅᒪ ᑲᑭᐃᐧᒋᑕᐧᐊᐧᐨ. ᑲᑭᐊᐧᐸᑕᓇᐊᐧ ᑯᑕᑭᔭᐣ ᑲᑭᐊᓂᒧᒋᑲᑌᑭᐣ ᐅᒪ ᐃᓇᐱᔭᐣ full 
report.  

ᑭᒥᓄᑕᑲᐧᓄᐣ ᒥᓇ ᑭᐸᔭᑌᑕᑲᐧᓄᐣ ᐅᑎᓀᑕᒧᐃᐧᓂᐊᐧ ᑲᑭᐸᑭᑎᓇᒧᐊᐧᐨ ᐁᑲᐧ ᒥᐦᐅᒪ ᑫᐅᑎᓇᑭᐣ 

ᐅᑭᒪᐃᐧᐣ ᒥᓇ ᐊᐊᐧᔑᔑᐃᐧᑭᒪᐃᐧᐣ ᐊᐱ ᐊᓂᐊᐧᐁᓂᐊᐧᐨ ᑫᓂᔑᐊᒋᑐᐊᐧᐨ ᐅᑐᓇᔓᐁᐧᐃᐧᓂᐊᐧ 

ᑲᐃᔑᐱᒧᒋᑫᐊᐧᐨ ᐅᑕᐊᐧᔑᔑᐃᐧ ᐊᓄᑭᑕᒪᑫᐃᐧᓂᐊᐧ ᐅᒪ ᐅᐣᑌᕑᐃᔪ ᐊᐦᑭᐠ. 

ᑭᓇᓇᑯᒥᑯᓇᐧᐊ ᑲᑭ ᑭᒋᒥᔑᓄᐧᐊᒡ ᐊᐃᐧᔭᐠ ᒥᓇ ᐱᒧᒋᑫᐃᐧᓇᐣ ᒥᓯᐁᐧ ᐅᒪ ᐊᐧᑲᐦᐃ ᐅᐣᑌᕑᐃᔪ 

ᑲᐊᔭᐊᐧᐨ ᐅᑎᓀᑕᒧᐃᐧᓂᐊᐧ, ᑲᑭᐱᔑᓇᓂᓯᑕᐁᐧᑕᒧᐊᐧᐨ ᒥᓇ ᑲᐃᔑᑲᑭᑫᑕᓱᐊᐧᐨ ᑲᑭᐱᔑᐃᐧᒋᐦᐃᑯᔭᐠ 

ᑲᑭᔭᓄᑲᑌᐠ 2015 ᑲᑭ ᑭᐁᐧ ᑲᓇᐊᐧᐸᒋᑲᑌᐠ ᐊᐊᐧᔑᔑᐃᐧᑭᒪᐃᐧ ᐊᓄᑭᑕᒪᑫᐃᐧ ᐅᓇᔓᐁᐧᐃᐧᐣ. 

hhttp://www.children.gov.on.ca/htdocs/English/documents/about/CFSA2014/CFSAReviewReport.pdfttp:/www.children.gov.on.ca/htdocs/English/documents/about/CFSA2014/CFSAReview-ExecSummary.pdf
hhttp://www.children.gov.on.ca/htdocs/English/documents/about/CFSA2014/CFSAReviewReport.pdfttp:/www.children.gov.on.ca/htdocs/English/documents/about/CFSA2014/CFSAReview-ExecSummary.pdf



